
Uta mobu 2014, Mboka  demokalatike ya Congo (RDC) 
ebandisaki linaka ya kosala bilanga minene-minene  22  
na mboka mobimba oyo na monene ya etando ya  1,5 
milioni ya ba hekitalo (ha).1 Elanga ya monene-monene ya 
mombongo ya liboso na ekolo ebandisamaki lokola ndakisa 
na Bukanga Lonzo, na ntaka ya kilometele  pene na 260  na 
ngele ya ebimelo na ntango (sud-est) ya engumba mokonzi 
Kinshasa. Uta na koyokana ya leta mpe baimombongo (na 
lompoto babengi, partenariat public-privé)  kati na mbula 
matadi mpe baimombongo ya  Africom Commodities 
(A.C.), lisangana ya mboka Afrika ya ngele  , elanga monene-
monene ya Bukanga Lonzo ekamati  80 000 ha ya mabele 
mpo na kolona masangu na milona mosusu. Mbula matadi 
epesaki na Africom mosolo ya  milioni 92  ya dollars ya 
amelika uta na sanduku ya leta mpo na misala na elanga.2 
Misala ya boloni elanga abandaki na  2014, na ntina monene 
ya kobimisa mbuma mingi mpenza koleka na etando 
monene. Elanga ya monene-monene oyo endimamaki 
mpe emonisamaki lokola likanisi ya mbongwana monene 
mpo na ntombwa ya mboka. « Ntango ekoki ya kobongola 
misala ya bilanga na Congo kolongola yango lokola mosala 
ya kopesa kaka bilei mpe kokomisa yango eutelo monene 
ya ntombwa mpe bomengo ya mokili mobimba », mokonzi 
Joseph Kabila Kabange alobaki yango polele na ntango ya 
kosepela mpe kolakisa na bato nyoso mbuma na misala ya 
elanga ya monene-monene na sanza ya misato ya 2015.3

Mawa kaka ete linaka ya monene mpe enzombo ya elanga 
monene-monene esalama ata mokolo moko te. Mbula 
misato nsima ya kobandisama na lokumu monene mpenza 
ya likansi ya elanga ya monene-monene ya ndakisa ya  
Bukanga Lonzo likanisi yango ekwei mpe ebukani nyoso na  
2017. Basali oyo bautaki na Afrika ya ngele bozongaki epai 
na bango wana basali ya mbotama ya congo balongolamaki 
na mosala. Na sanza ya motoba ya 2018, Africom afundaki 
mboka congo na esambiselo na molongo oyo ekataka 
makambo na babembani  (Cour internationale d’arbitrage) 
oyo ezwami na de Paris mpo na kozanga kozongisela ye 
motuya ya misolo na ye oyo abimisaki mpo na misala na 
elanga.4  Na ntang’oyo misala nyonso mikangami, mbula 
matadi abeti ntangwa na  2018 kolakisa makanisi na ye 
ya kozongela misala na elanga monene-monene oyo mpe 
kobandisa bilanga minene-minene mosusu 21.5

Lapolo oyo ezali kotimola na bozindo makambo na likanisi 
ya elanga monene-monene oyo ya ndakisa mpe kolakisa 
makambo na ntina oyo esengeli kopesa bwanya, oyo 
esengeli kopesa polele na mikano malamu ya kozwama 

na mikolo mikoya na oyo etali kopesa makoki na misala 
ya bilanga na mboka mpe manaka ya mbula matadi mpe 
ya msanagana minene ya molongo maye mazali kolendisa 
mpe kopesa makoki mpo na kotiama mpe misala ya bilanga 
minene-minene, totangi  Ebombelo ya misolo ya molongo  
« Banque mondiale » mpe ebombelo ya misolo ya Afrika 
mpo na ntombwa  « Banque africaine de développement » 
(BAD).

Likolo ya mikakatano mingi emonani na ebongiseli mpe 
motindo ya kotambolisa likanisi ya bilanga minene-minene, 
bolukiluki oyo elakisi ete bilanga minene-minene ya 
mombongo bizali biyano bimonani lokola malamu nzoka 
nde bizali mabe kotala bisengeli ya  RDC mpe Afrika na 
maye matali bilei mpe misala ya boloni mpe ya bobundisi 
bobola.

Ata ko nsango ya elonga ya likanisi ya elanga monene-
monene oyo epanzamaki makasi mpenza na nzela ya 
bisaleli nyonso ya bopanzi nsango mpe na ntango ya milulu 
minene ya mboka,  botali na bozindo etamboli ya misala ya 
elanga oyo6 elakisi polele makambo mabe mpe mikakatano 
uta na ebongiseli ya likanisi ya elanga monene-monene 
mpe kotambolisama ya misala mpe nkita na yango nyoso. 
Emonisami polele polele makambo ebele ya motindo maba 
ya kotambolisama ya misala mpe nkita ya elanga mpe 
elakisi na libombi te  makanisi mabe ya kosalela misolo ya 
elanga na misala mosusu mitali elanga te mpe kofutama 
ya kanyaka. Bolukiluki oyo esalami na Oakland Institute 
mpe Cercle pour la défense de l’environnement (CEDEN) 
endimi ete mbuma ya elanga et bisaleli nyoso na yango 
ekambema na motindo mabe mpe ya koyeisa mikakatano 
mingi mpenza. Ndakisa, mbuma ya masangu ebele mpenza 
oyo ebukamaki na elanga etakamaki te etikalaki kopola 
na elanga.7 Ebele ya mbuma ya masangu mpe ya nkisi ya 
koleisa milona oyo ebabaki ekundamaki na kati ya elanga.8 
Bolukiluki elakisi polele mpe ete ebolo moko ya mosala 
etali mabanga ya ntalo ebotamaki  na 2015 na nse ya misala 
ya elanga , oyo ntina na yango ekesani na oyo ya elanga 
monene-monene ya  kobundisa nzala mpe kozala na bilei 
na ntango nyoso. Ntina ya ebolo oyo etali mabanga ya ntalo 
ezali « koluka bisika mabanga ya ntalo ezali, bolukiluki 
mabnga ya ntalo, kotimola, kobongisa mpe misala 
motindo na motindo elandani na mombongo ya mabanga 
ya ntalo. »9 Bolukiluki ezali mpe kolakisa na bolai misala 
mabe mpe ya nsomo na oyo etali makoki ya bomoto na 
ntango moto azali na mosala mpe makoki nyoso masengeli 
mpo na mosali na ntango baimboka bazwami na mosala, 

ndakisa bolongoli na mosala ya ebolo ya basali mbala 
moko kaka mpamba mpo basengi na bakonzi babongisa 
mantomba na bango. Bato na mosala oyo bazali lisusu 
kokoka kosala te mpo na makama bazwaki na ntango ya 
mosala na elanga bazali komilela ete bazwaki lisalisi ya 
bakonzi te mpo na kokenda kosalisama malamu na lopitalo, 
balongolami na mosala mpo bazwi makama mpe moko na 
bango akufa nsima na kozwa likama na mosala na elanga.

Na ntango elanga monene-monene oyo ya liboso esalami 
lokola ndakisa ya liboso, makambo ebele maye malakisami 
na bolukiluki oyo mazali mabunga mike-mike te maye 
makoki kobongisama kasi mazali maye makoki kopalangana 
na bilanga mosusu ya minene-minene bikosalema na nsima. 
Bilanga minene-minene ya mombongo bizali ndakisa mabe, 
euti na makanisi ya biyano bilongobani te mpo na RDC. 
Ntembe ezali te na likanisi malamu ya kotia kopesama ya 
makoki na misala ya bilanga na congo na molongo liboso 
ya makambo nyoso, bilanga ya mombongo biye bisalemi na 
bato na mosolo ya bikolo ya bapaya, ezali eyano malamu te 
mpo na kotombola mbuma ya misala ya bilanga mpe bozwi 
ya basali ya bilanga ya congo.

Ezali sembo te kondima ete baimboka congo bazali liboso 
baloni bilanga kaka mpo na kozwa bilei mpo mingi na bango 
bazali kolona mpo na kozwa bilei mpo na mombongo. 
Mombongo ya mbuma ya misala ya bilanga ezali kopesa 
97% ya bozwi ya bakati bilanga oyo emonani lokola basalaka 
kaka mpo nokozwa bilei. Talaka, basali ya bilanga na congo 
bazali kokutana na mikakatano mingi mpo na kozwa mbuma 
ya misala na bango mpe mpo na koteka yango ndakisa 
balabala mpe mituka ya komema mbuma ya misala ya 
bilanga mpe kobatela yango ezali sik’oyo na motindo mabe 
koleka, ntalo makasi ya kofuta mpo na komema mbuma ya 
bilanga na bisika ya koteka yango mpe kokutwa ya makoki 
ya baloni kotia motuya oyo ekoki na bango na ntango 
bakendaka koteka liboso ya baimombongo. Na nyoso, 
baloni ya bilanga bazali kozwa lintomba moke ya mbuma ya 
misala na bango mpe bazangi makoki ya kokolisa misala ya 
bilanga na bango.

Lokola esangami na mangomba oyo esungaka basali 
bilanga, na esika ya kozwa mabele ya baimboka mpo na 
kotombola nkona mpo na mombongo na bilanga minene-
minene ya mombongo, esengeli kopesa biyano na mposa 
ya basali ya bilanga, ndakisa makoki ya kozwa milona ya 
malamu et ndenge ya kodefa misolo too biloko mosusu ya 
mosala ya bilanga, mpe lisungi komema mbuma ya bilanga 

na bisika ya koteka, kobongola mpe mombongo ya mbuma 
ya bilanga na bango.10

Bokeli ya bilanga minene-minene ya mombongo efandi 
likolo ya lolenge ya ntombwa oyo Ebombelo ya mosolo 
ya molonog (Banque mondiale) asali mpe anetoli yango 
likolo mibu miye na Afrika na nzela ya kolendisa likanisi ya 
kosala bituka ya ntombwa, nzela ya mbongwana mpe bisika 
ya koyeisa makoki ya motindo mosusu lokola esaleli mpo 
na kobenda makoki ya mikili ya bapaya.11 Bokeli ya bilanga 
minene-minene ya mombongo ezali kolanda kaka mposa 
ya Ebombelo ya mosolo ya molongo  (Banque mondiale) 
mpo na kopesa mabele ya mboka mpe oyo baimboka bazwa 
uta bankoko na bango na baimombongo mpe ebongisama 
mpo na misala ya bilanga minene oyo mbuma ya bilanga 
ekotekama .12 Elongo na Ebombelo ya mosolo mpo na 
ntombwa ya Afrika (BAD) mpe mbula matadi, Ebombelo ya 
mosolo ya molongo (Banque Mondiale) asakoli ete milioni ya 
hekitalo ya mabele ezali kozela baimombongo batia misolo 
mpo na bilanga minene-minene ya mombongo.13 Ebombelo 
ya mosolo ya molongo mpe oyo ya Afrika bazali bapesi ya 
misolo ya liboso ya kokokisa likanisi oyo : baponaka bisaka 
ekoki, bapesaka misolo mpe koyekola ndenge ya kolongisa 
misala ya bilanga ya minene-minene ya mombongo, bazali 
kobosana polele polele mituna minene oyo ebimisami na 
bolukiluki oyo, tolobi mpo na bobotoli na makasi ya mabele 
ya baimboka.14

Bibombelo mibale ya misolo ya minene ya molongo oyo 
tokanisi bazwi mokumba ya koyeisa mbongwana batie 
nguya na bango na kozwa mabele ya baimboka mpe kotia 
yango na maboko ya baimombongo. Likambo ya kokamwa 
ezali ete makanisi ya motindo oyo maselema na mboka oyo 
nkita na yango epunzami mbula ebele wana lintomba mpo 

na baimboka ezali moke too ezali te.. Mangomba mibale 
oyo malakisi naino polele polele te motindo nini kotia nkita 
ya mboka na maboko ya baimobongo ya mboka ya bapaya 
ekoyeisa na nsuka biyano bilongobani mpe bilembo bizangi 
ntembe ya ntombwa ya baimboka.

Na 2009, mbula matadi esakolaki politiki oyo etali mosala 
ya boloni mpe ya ntombwa ya bisika ya misala ya baloni  
« politique agricole et de développement rural » (NPADR),15 
oyo emonaki lokola ezali na bomoni mosika ntombwa ya 
misala ya boloni na ekolo mpe misala misengeli mpo na 
komatisa mbuma ya misala ya boloni mpe bozwi ya basali 
bilanga ya congo. Politiki oyo esalelama naino ata mokolo 
moko te, ata mobeko motali misala ya bilanga mosalamaki 
uta  2011 moye mosengelaki kopesa nzela na politiki yango 
etiama na mosala.16 Esika epasami na bilanga minene-
minene  ya mombongo, oyo, lokola emonani na ndakisa 

ya  Bukanga Lonzo, ezangi kolanda mpe kokokisa ntina 
ya  politiki, kasi kosunga bobotoli mabele ya baimboka na 
makasi.

Ekoki sik’oyo ete mbula matadi ya mboka congo, elongo 
baye bapesaka ye misolo, Ebombelo ya mosolo ya molongo 
mpo oyo ya Afrika, bazwa mayele mpe babongola makanisi 
na bango uta na mbaba oyo esalemi mpe ntina ya kokweya 
ya Bukanga Lonzo mpe baboya libela makanisi na bango 
ya kokoba kosala bilanga mosusu ya minene-minene ya 
mombongo na mboka mobimba. Milioni ya misolo oyo 
epesamaki na Bukanga Lonzo elakisi ete mosolo mozangi 
te. Etikali kaka mposa ya bakambi ya politiki ya mboka  ya 
mbula matadi kotia na mosala politiki etali misala ya boloni 
oyo ekopesa na mboka makoki ya kosilisa nzala mpe bobola 
na motindo elongobani libela na libela.

